
MINUTI

Il-Minuti ta’ Laqgħa Nru 9 li saret fl-1 ta’ Frar 2023 kienu konfermati.

DISKUSSJONI DWAR L-INFLAZZJONI F’PAJJIŻNA - KONTINWAZZJONI

IĊ-CHAIRPERSON (Onor. Carmelo Abela): Il-Kumitat diġà sema’ mingħand diversi stakeholders - sija li jirrappreżentaw l-interessi tal-ħaddiema, sija li jirrappreżentaw l-interessi ta’ min iħaddem, kif ukoll NGOs li huma interessati ħafna fuq dan il-qasam u li kollha taw il-preżentazzjoni tagħhom fuq is-suġġett. Kien hemm ukoll min għamel is-suġġerimenti tiegħu ta’ x’jista’ jsir mhux biss min-naħa tal-Gvern imma anke minn entitajiet oħrajn. Illum magħna għandna tliet entitajiet oħra li laqgħu l-istedina tal-Kumitat sabiex jagħtuna l-veduti tagħhom fuq l-inflazzjoni f’pajjiżna. Nixtieq infakkar lil kulħadd li bħal kull laqgħa oħra ta’ dan il-Kumitat, din il-laqgħa qiegħda tiġi streamed live u tixxandar ukoll f’ħinijiet differenti fuq l-istazzjon tal-Parlament. U allura dak li se tgħidu se jiġi nnutat ukoll. 

Nibdew bl-ewwel preżentazzjoni tal-lum u għalhekk insejjaħ lill-Gvernatur tal-Bank Ċentrali kif ukoll liċ-Chief Economist tal-Bank Ċentrali sabiex jingħaqdu magħna madwar il-mejda. Naturalment inħalli f’idejkom sabiex tagħtuna l-preżentazzjoni tagħkom u wara l-kollegi tiegħi jkunu jistgħu jagħmlu l-kummenti jew il-mistoqsijiet tagħhom. 

IL-PROFESSUR EDWARD SCICLUNA (Gvernatur tal-Bank Ċentrali): Sur President, nirringrazzjak ta’ din l-istedina. Huwa ta’ pjaċir għalija li ġejt mistieden minn dan il-Kumitat sabiex nagħti l-punto di vista tal-Bank Ċentrali fuq dan is-suġġett. Illum miegħi għandi lil Dr Aaron Grech, li huwa Chief Economist mal-bank tagħna u nixtieq nirringrazzja lin-nies tiegħu talli ħejjew numru ta’ charts li se narawhom waqt il-preżentazzjoni tiegħi. Irrid ngħid li l-interess tal-Bank Ċentrali fl-inflazzjoni mhijiex l-istess bħal tal-Gvern għax il-Gvern tant għandu blalen, biex ngħidu hekk u objectives, mentri l-mandat tal-Bank Ċentrali huwa li jżomm l-inflazzjoni baxxa għal 2%, kif se nfiehem hawnhekk, u li jkun hemm stabbilita fil-prezzijiet. Warajha mbagħad hemm l-istabilità finanzjarja li jinvolvu l-banek.  
To be fair morna ftit lura fuq ir-rata tal-inflazzjoni f’pajjiżna, li kif tistgħu taraw fuq din il-graph qiegħda tidher bħala dak il-line griż. Il-line l-aħmar huwa r-retail price index, li huwa indiċi parallel imma mhux rikonoxxut mill-Unjoni Ewropea bħall-HICP filwaqt li l-ieħor huwa armonizzat u japplika għall-pajjiżi kollha tal-Unjoni Ewropea. Però l-RPI huwa indiċi li jieħu l-istess prezzijiet però l-weighting tagħhom jeskludi n-nefqa tat-turist f’Malta kif jiġi effettwat mill-inflazzjoni, u din tintuża għall-COLA. Dak huwa r-relevanza tal-RPI. Imbagħad għandek il-line il-griż li huwa l-HICP taż-żona ewro filwaqt li l-line turquoise huwa ta’ Malta. 

Kif qed taraw morna lura sal-1996, imma li kieku morna lura sat-tmeninijiet konna naraw li l-line tal-inflazzjoni lanqas kien joqgħod fuq l-iscreen għax dak iż-żmien kienet telgħet għal 15%.  Kien veru shocking li telgħet b’dik ir-rata qawwija u issa se nispjega fuq dawn l-aħħar sentejn, imma jekk wieħed ipoġġiha fil-kuntest kien hemm perjodi fejn l-inflazzjoni kienet qawwija f’Malta u anke fl-Ewropa. Mhux ix-xewqa li niġu għal dak iż-żmien imma għalhekk rridu naraw li niġġildulha bis-serjetà u naraw li l-inflazzjoni tinżel għal-livelli li l-banek ċentrali, inkluż il-Bank Ċentrali Ewropew, jixtiequ.  

Ħafna constituted bodies kultant isemmu l-1% li taqa’ 0% - qed nitkellem b’mod ġenerali – imma dik l-idea hija żbaljata. Ir-rata ta’ min qiegħed jirregola l-istrumenti jkun komdu b’rata ta’ 2% għax ikollu l-ispazju. It-2% hija rata normali li jixtieq il-Bank Ċentrali u li qiegħed jimmira għaliha. Għalhekk il-Bank Ċentrali qiegħed jimmira għal 2%, la għal 1% u lanqas għal 3%. U din hija xi ħaġa simetrika għax il-biża’ tal-inflazzjoni hija kerha daqs il-biża’ li tkun taħt it-2%. Id-deflazzjoni u r-rati negattivi huma xi ħaġa li għexna dan l-aħħar snin u hija xi ħaġa kerha u hija iktar diffiċli li toħroġ minnha. Għalhekk aħna nippruvaw ma noqogħdux f’dik is-sitwazzjoni wkoll. Almenu strumenti biex inniżżlu l-inflazzjoni għandna imma strumenti biex intellgħuha meta taqa’ fil-livell negattiv ... Fi żmien Draghi kellhom isibu strumenti straordinarji, b’injections ta’ flejjes kbar, ta’ likwidità biex jipprovaw joħorġu u jinqalgħu minn dik in-negative rate u ma setgħux. Li kieku ma kienx dan l-event tal-COVID-19 u l-aftermath tagħha ... Imbagħad kellna l-gwerra li laqtet bil-kbir l-enerġija.  

Din li qed taraw hawnhekk hija l-istess rata tal-HICP ta’ Malta, u qsamnieha fil-komponenti tagħha. Il-linja l-griża hija tas-servizzi, is-safra hija kwalunkwe ħaġa li teskludi l-enerġija u l-ikel, il-ħamra hija tal-ikel u l-blu hija l-processed food. Il-parti tal-enerġija, li hija t-turquoise, lanqas qiegħda fl-istampa, u li kieku kienet konna naraw li għandha parti qawwija. Ma ninsewx li l-enerġija ġiet issussidjata b’tali mod li l-prezzijiet tal-2019 baqgħu fis-seħħ sal-lum. Ġara x’ġara fid-dinja tal-enerġija aħna eskludejniehom billi ssussidjajna b’mod assolut il-prezzijiet tal-enerġija, inkluż l-elettriku u l-fuel. 

Hawnhekk qed naraw il-komponenti tal-inflazzjoni fuq tas-servizzi. Meta ngħidu servizzi minn xiex inhuma magħmula? Għandek il-parti s-safra li hija tat-trasport, il-parti turquoise hija tar-recreational and personal u tidħol il-health magħha, l-aħmar hija miscellaneous u s-sewda hija l-housing u l-communication. Imbagħad erġajna qsamniehom f’subcomponents. Din il-graph hija daqsxejn teknika u jekk ma jimpurtax se naqbiżha għax teħodli ħafna ħin biex nispjegaha. L-inflazzjoni tidher li laħqet il-peak. Issa din mhijiex l-inflazzjoni, il-kaxxa mmarkata mija, turi kemm hemm komponenti li kienu qed iżidu l-inflazzjoni tagħhom taħt iż-zero jew qrib iż-zero, li hija t-turquoise, jew inkella between 0 and 2 li hija l-ħamra, il-griża hija between 2 and 5 u l-over 5 hija ... 

Sa ftit ilu l-inflazzjoni tidher li laħqet il-peak, però wieħed irid josserva li l-parti tal-core inflation għadha tidher over 5% imma dik l-inflazzjoni bdiet tmajna. Jiġifieri l-components li kienu l-iktar li qegħdin jimbuttaw għall-inflazzjoni bdew imajnaw f’pajjiżna u għalhekk naħsbu li l-inflazzjoni may have peaked. Issa aħna nagħmlu distinzjoni bejn nominal inflation u core inflation għalkemm ma nippubblikawhiex. Fiċ-charts jidhru imma ma toħroġx b’mod uffiċjali. Għandek inflazzjoni endemika, li mhijiex ġejja minn sors, fejn pereżempju jaqa’ l-prezz tal-enerġija u allura l-inflazzjoni titlaq.  Dik imbagħad tiġi qisha contagious, fejn dak li jkun jirċievi l-prezzijiet għoljin u allura jibda jiċċarġja iżjed. U hemmhekk fejn il-veru inflazzjoni tibda, u dik hija xi ħaġa perikoluża.  

Bħalissa fl-Unjoni Ewropea n-nominal inflation nieżla, però l-core inflation, meta taqta’ l-enerġija minnha u taqta’ ukoll l-ikel, tiela’. U għalhekk wieħed jistenna li meta nerġgħu niltaqgħu fil-Governing Council matul dan ix-xahar ir-rati tal-imgħax se ngħolluhom. Issa jekk ngħolluhomx bi 25 basis points jew b’50 basis points wieħed irid jara. Però l-indikazzjoni hi li għadha ma ntfitx. Issa f’kumitat bħal dan intom qisu qed tgħidulna li qed inżidu mat-tbatija tal-familji, qisu qed titkellem man-nies li jitfu n-nar u tgħidilhom li mhux aktar qed jagħmlu ħsara meta titfa’ l-ilma biex tipprova titfi n-nar?! Iva, jagħmel ħsara l-ilma imma ħadd ma jgħidilhom biex jagħlqu l-ilma biex ma jagħmlux ħsara. 

Jekk il-mira tagħna hi dik li nitfu n-nar u aħna mqabbdin bil-mandat f’kull pajjiż tad-dinja li nużaw l-istrumenti kollha għad-dispożizzjoni tagħna biex naraw li nniżżluha. Ovvja li se nagħtu kas x’inhu jiġri u nippruvaw nibbilanċjaw l-affarijiet. Però l-mandat tagħna hu li nitfu n-nar tal-inflazzjoni u nniżżluh għat-target tagħna ta’ 2%. Dan l-aħħar it-Taljani kkritikaw lil Christine Lagarde, l-ECB u dan kollu għax qed iġibu r-reċessjoni fil-pajjiż. Meta twaqqa’ id-domanda l-ekonomija tibda titlef il-forza tagħha. Imma jekk inti tajtu mandat ċar, għamilt istituzzjoni u qiegħed tħallas lin-nies sabiex jagħmlu dan ix-xogħol, ovvjament se jużaw it-tools kollha tagħhom biex jippruvaw imewtu l-inflazzjoni.

Issa niġu għal xi ħaġa li tinteressa lilkom u ċjoè kif il-familji qegħdin jintlaqtu mill-inflazzjoni. Kien hawn diskussjoni fil-pajjiż - il-Gvern, fil-baġit li għadda, indirizzaha billi għamel ċerti miżuri – dwar il-fatt li nies b’income baxx mhux biss jintlaqtu aktar għax għandhom inqas flus f’idejhom imma jekk huwiex dak il-basket li jixtru huma kienx qed jintlaqat, jiġifieri jekk l-inflazzjoni hux qiegħda tirrifletti l-prodotti u s-servizzi li qed jixtru dawn il-familji? Jew dawn qegħdin jintlaqtu aktar? Issa ħalli nkunu ċari; jekk dawn il-basket tagħhom ikun iżgħar minn ta’ wieħed li għandu l-flus, però f’dan il-basket għandhom l-istess oġġetti ta’ min għandu l-flus, però inqas bħala kwantità, l-indiċi se jkun l-istess. 

Hawnhekk m’għandix għalfejn nagħmel ħafna teoriji imma jekk inħarsu lejn dan il-graph taraw li l-ewwel kolonna hija tal-bottom income filwaqt li t-tieni kolonna hija tal-RPI normali ta’ kulħadd kif miġbur mill-NSO. Hemmhekk naraw li l-komponent tal-ikel  huwa b’mod naturali ogħla mill-proporzjon tan-nefqa ta’ min ikun fil-low income bħala average. Fil-fatt qiegħda 31.2% filwaqt li l-medja hija 21%.  Sa hemmhekk kollox sew. L-istess għall-housing. Il-housing huwa ta’ 9.4% għal-low income u 7.9% il-proporzjon li jonfqu, jiġifieri l-proporzjon tal-housing huwa ogħla fil-low income. L-enerġija wkoll hija ogħla kif ukoll is-saħħa. 

Mela għandek l-ikel, il-housing, l-enerġija u s-saħħa, il-proporzjon ta’ min qiegħed fuq income baxx il-komponent tal-basket tiegħu huwa ikbar. Issa jekk jinzerta li l-prezzijiet ta’ dawn l-items qed ikunu ogħla mill-komponenti l-oħra allura għandna l-inkwiet. Ħalli nkun ċar; jekk iżżidhom bħalma nagħmlu bil-COLA, bl-indiċi medju, dawn l-indiċi tagħhom huwa ogħla minn dak li qed tirrapporta l-NSO. U dik hi l-istorja. Fil-fatt jekk tħarsu lejn il-graph li ġejja, fejn hemm il-blu bars isfel, fejn inzerta li huma pożittivi, fejn intlaqtu l-familji b’income baxx dak minħabba li l-enerġija, is-saħħa u dawn il-komponenti li għandhom fil-basket huma akbar minn ta’ ħaddieħor, għax huma f’dik l-iskala, qegħdin f’dak l-income bracket, intlaqtu ħażin miż-żieda tal-COLA. 

Meta kien negative ntlaqtu pożittivament. Fil-fatt hemm partijiet fejn il-bars qegħdin ‘l isfel. Hemmhekk inzerta li l-komponenti li għandhom proporzjon qawwi ma għolix daqskemm intlaqtet il-medja. Però dan l-aħħar, fl-2020 u fl-2021, jiġifieri fi żmien il-COVID-19, il-komponenti li semmejna għolew iktar mill-komponent medju. Issa l-Gvern indirizzaha din billi semma t-tieni COLA mechanism, fejn meta l-inflazzjoni tiġi over 2%, u naraw li ħames komponenti mill-għaxra, li jinkludu l-ikel, il-housing, l-ilma u l-fuels u l-enerġija, il-cost tad-dar u l-health tiskatta ... U hawn 80,000 persuna vulnerabbli li jirċievu benefiċċju addizzjonali. Din hija l-ewwel darba li saret u li qiegħda tindirizza din l-issue li qed insemmu.  

Ovvjament is-suġġett tal-lum mhuwiex il-COLA imma l-inflazzjoni. Però irridu ngħidu li l-COLA, l-indiċi li jingħata jiġi immultiplikat mhux mal-minimum wage imma mal-wage social, għidilha li trid, li ilha ġejja mill-1990. Jiġifieri min ikun fuq il-minimum wage jieħu ftit iżjed milli kieku taqbad l-indiċi u timmultiplikah mal-minimum wage. Sintendi min jaqla’ iżjed minnu jieħu inqas. Dak huwa ammont li jingħata lil kulħadd l-istess u min hu fuq il-minimum jieħu ħarira iżjed mill-għoli tal-ħajja tal-indiċi medju, u min jitla’ ‘l fuq imbagħad għandu l-union tiegħu u għandu l-collective agreement li jeħodlu ħsieb ta’ dawn l-affarijiet. Fl-istatistika qatt ma rajna kif meta nagħmlu comparison ma’ pajjiżi oħra, u nuru l-minimum wage tagħna, safejn naf jien wara sena dik kellha tinbidel, jiġifieri l-minimum wage wara sena kellha titla’. Imma s’issa, meta nirrapportaw l-istatistika peer review ma’ pajjiżi tal-Ewropa din ma tidħol imkien. And I think we should report it.   

Hawnhekk se nurikom il-projections tagħna. It-target huwa li fl-2024 nibdew noqorbu lejn it-2%. Dawn huma t-targets tal-Bank Ċentrali ta’ Malta. Bħalissa qegħdin fis-6% u qed nistennew li ninżlu għal 4.5% matul din is-sena. Nisperaw li wara mbagħad terġa’ tiġi bil-mod il-mod qrib in-normal, jiġifieri ħarira above t-2% għas-sena 2024/2025. Hawnhekk fejn qed taraw il-kulur oranġjo juri l-mod nominali li qed jiżdiedu l-pagi kif imkejla mill-Bank Ċentrali, u b’mod reali, meta nneħħulhom l-indiċi tal-inflazzjoni, b’mod reali fl-2022 tiġi negattiva u inqas mill-mod nominali. Meta jkollok inflazzjoni daqshekk għolja hekk se jiġri. Ovvjament ħadd ma jitlob li jkollok indexation b’mod reali li titla’ ... Jekk titla’ 7% inti tkun trid tagħti 7%. L-inflazzjoni hija aberration li nixtiequ llum qabel għada nniżżluha u mhux nagħtuha n-nar.  Jgħidulek li mhijiex ġusta imma min-naħa l-oħra l-pajjiż irid jibqa’ kompetittiv. Imbagħad ħalli tpatti fil-productivity later on wara li tgħaddi din il-kriżi.   

Monetary response hija xi ħaġa li tinteressana. L-inflazzjoni ġiegħlet lill-ECB sabiex jieħu azzjoni u jwaqqaf dik il-politika li kienet immirata għal meta l-inflazzjoni kienet zero jew negattiva. U bdejna bil-mod il-mod intellgħu t-tliet rati, l-MRO, id-deposit rate u l-marginal facility flimkien, u li issa dawn telgħu għal 3%. Li ġara issa b’dawn ir-rati ta’ imgħax il-prezzijiet tal-bonds waqgħu u allura l-yields bdew telgħin. Dan hu dak li jikkmanda s-suq. Għandna lil Greċja aktar ogħla minna u l-Ġermanja inqas minna. Jiġifieri aħna qegħdin x’imkien fin-nofs tal-yields, fil-livell ta’ 3.6%. Bejn wieħed u ieħor is-suq tas-sovereign yields huma f’dawk il-livelli.

Dawn il-heights fl-ECB – li jidhru bl-aħmar - mill-ewwel irrispondew, jiġifieri aħna għandna sitwazzjoni daqsxejn unika fost il-pajjiżi tal-Unjoni Ewropea. F’pajjiżi oħra tal-Unjoni Ewropea t-transmission effect tal-banek mill-ewwel beda jieħu effett u jsellfu b’rati ogħla minn qabel. Fil-każ ta’ Malta, jekk taraw il-line turquoise bilkemm kemm ġiet affettwata, jiġifieri t-transmission effect ma tantx ħa. U għandek iċ-chairmen u s-CEOs tal-banek jgħidu li għalissa aħna mhux previst li nbiddlu r-rati, kollox sew, imma jfisser li t-transmission effect li aħna qed naraw minn Frankfurt, għall-Unjoni Ewropea, għal raġunijiet ta’ ħafna likwidità li għandhom il-banek, jista’ jkun li bdew b’rati għoljin u allura mhux se jogħlew iżjed. Fil-fatt jekk taraw jidhru li huma ogħla minn tal-Unjoni Ewropea. 

Is-sitwazzjoni unika ta’ pajjiżna jfisser li mhux se naraw ir-rati jirrispondu daqshekk malajr daqskemm jirrispondu f’pajjiżi oħra tal-Unjoni Ewropea. Ir-rata tal-imgħax li jieħu min ikollu d-depożiti, xi ftit jew wisq rajna ċaqliqa filwaqt li l-Unjoni Ewropea, li kienu bdew b’rata iktar baxxa, għadhom ma laħquniex. Fil-każ tagħna ma kenitx baxxa u allura żammet l-istess livell. Meta niġu għas-self l-istess ħaġa; tagħna bil-kemm kemm iċċaqalqet għal min imur jissellef. Iċċaqalqet mhux ma ċċaqalqitx imma t-transmission effect iktar irrifletta ruħu f’pajjiżi oħra tal-Unjoni Ewropea.   

Naħseb li minflok noqgħod nurikom aktar charts ikun aħjar li nibda nwieġeb xi mistoqsijiet li jista’ jkun li għandkom. Grazzi.

IĊ-CHAIRPERSON: Prof. Scicluna, nirringrazzjak. Mela ngħaddu għall-mistoqsijiet. L-Onor. Paula Mifsud Bonnici.

ONOR. PAULA MIFSUD BONNICI: Grazzi Profs. Bħala ekonomista taf tinterpreta n-numri ħafna iktar minni. Kif fhimt it-target huwa li sal-2024 ir-rata tal-inflazzjoni trid tkun niżlet għal 2%. Fhimt ukoll li d-deċiżjonijiet li jittieħdu biex tkun tista’ titnaqqas din ir-rata ġeneralment ikun qed ipatti għaliha ż-żgħir sfortunatament. Apparti l-kwestjoni ta’ kif iżżid ir-rata tal-interessi x’inhu l-pjan biex fil-verità r-rata tal-inflazzjoni tkun qiegħda tinżel għal 2%? U min-naħa tagħkom toħorġu bi proposti dwar kif jista’ jagħmel tajjeb għal dak l-impatt li se jkollu?  

IL-PROFESSUR EDWARD SCICLUNA: That is a very good question u se nużaha biex nuri r-relazzjonijiet tagħna mal-fiskali. Aħna ma nagħtux kas x’ikun qed jagħmel il-Ministru tal-Finanzi jew inkella kif se nħallsu dawn is-sussidji kbar li qed jagħmlu dawn id-deficits u djun kbar li għada pitgħada se joħolqu problema. Mhux hekk biss imma talli fejn qabel, meta r-rata kienet negattiva, aħna konna qed niġbdu ħabel wieħed, jiġifieri nippumpjaw il-likwidità u nagħtu injections b’ħafna strumenti, u filwaqt li l-gvernijiet jonfqu mil-lat fiskali għax hekk kien hemm bżonn fi żmien il-COVID-19 and so on, issa we part ways. Aħna qegħdin nikkonsolidaw għax irridu nitfu l-inflazzjoni filwaqt li l-gvernijiet, għar-raġunijiet ġustifikati tagħhom ... Imma għalhekk irrid ngħid x’inhi l-opinjoni uffiċjali ... U ġustifikata to a certain point għax hija tip ta’ inflazzjoni li s-Central Bank ftit għandu strumenti li jaħdmu għal din it-tip ta’ supply side inflation u allura jippruvaw jiddefendu billi jżommu l-prezzijiet billi jissussidjawhom.    

L-opinjoni tagħna hi li minflok noħolqu social chaos nagħmlu li nistgħu, però meta inti qed tissussidja hemm żewġ affarijiet li trid toqgħod attent għalihom; li tissussidja lil min għandu bżonn u mhux lil kulħadd, u din hija xi ħaġa li qaluha fl-IMF Report lill-Gvern u lilna. U l-oħra hi li meta inti qed tissussidja b’mod assolut lill-konsumatur qed tgħidlu li qisu ma ġara xejn, m’hemmx kriżijiet fl-enerġija għax il-prezzijiet baqgħu l-istess bħalma kienu fl-2019 u allura jista’ jibqa’ jagħmel dak li kien jagħmel fl-2019. IS-CEB ma jgħidlux hekk lill-Gvern imma jgħidlu bil-kontra avolja s-sinjal tas-suq huwa dak. Mela allura trid tara li b’mod intelliġenti tagħti sinjal li hemm kriżi u li trid tibża’ għal dak ir-riżors. Kien hemm min fl-2019 ħa proporzjon u m’għamlux kollu imma kull pajjiż jara l-bżonnijiet tiegħu. 

U t-tieni li tkun the most vulnerable u tagħmlu temporanjament. Malli tara li l-prezzijiet bdew neżlin you withdraw mill-ewwel, jiġifieri tavża, bħalma għamilna fil-wage supplement meta bdejna ngħidu sa Lulju, imbagħad sa Settembru, Diċembru u dejjem intawlu. Fl-aħħar imbagħad kellna nibdew nittejperjaw. L-istess ħaġa trid issir f’dan il-kuntest. Issa jista’ jkun li fil-każ ta’ Malta tant il-Gvern qiegħed jiddilja magħha l-ħaġa li m’hemmx x’tagħmel meta jinżel il-prezz, iraħħas il-prezz u jonqos is-sussidju awtomatikament. Jiġifieri l-konsumatur lanqas se jinduna għax baqa’ bħalma kien fl-2019. F’dan il-każ il-Bank Ċentrali Ewropew u aħna, fil-Governing Council, qegħdin naħdmu mal-Kummissjoni l-ewwel nett biex jerġgħu jiġu fis-seħħ ir-regoli fiskali ta’ 3% u d-djun .... Imma mbagħad tinħoloq problema oħra. Is-sinjali huma li s-subsidies and assistance għandhom ikunu temporanji, targeted u li jħallu sinjal x’imkien li inti trid tibża’ għar-riżors li huwa skars. Issa ovvjament aħna rridu li r-regoli jidħlu llum qabel għada ħalli l-gvernijiet ikunu iktar dixxiplinati u joqogħdu attenti għax fuq kollox dawn huma flus li qegħdin nisselfu.   

IĊ-CHAIRPERSON:  L-Onor. Katya de Giovanni.
ONOR. KATYA DE GIOVANNI: Prof. Scicluna, l-ewwel nett nirringrazzjak u qiegħda nieħu gost nerġa’ narak hawnhekk, għalkemm f’vesti differenti. Jiena xtaqt nagħmillek mistoqsija simili ħafna għal dak li staqsiet l-Onor. Mifsud Bonnici. Fil-fatt xtaqt nistaqsik fuq il-basket taż-żgħir. Dak il-basket b’dawk il-prodotti li jagħmlu parti kbira mill-proporzjon tal-basket taż-żgħir. Semmejna s-sussidji; hemm forsi xi affarijiet oħra li jistgħu jsiru - apparti s-sussidji - biex min hu tassew vulnerabbli nkunu nistgħu ngħinuh iktar? Apparti ovvjament il-wage supplement. Min-naħa l-oħra semmejt ukoll il-psikoloġija tal-ekonomija, fis-sens li aħna liż-żgħir ipproteġejnieh, però ma urejnihx kemm konna qegħdin fi kriżi fejn jidħlu ċerti affarijiet. Kif nistgħu nlaqqgħuhom iktar dawn it-tnejn? Forsi anke mill-irwol tagħna li qegħdin hawnhekk fil-Parlament.  Grazzi.

IL-PROFESSUR EDWARD SCICLUNA: Jekk ninnutaw f’pajjiżna l-gvernijiet ma naħsibx li qagħdu jistennew il-presentation tal-lum imma jafu x’ikun għaddej minn dak li jħossu n-nies. Jafu li s-saħħa, il-housing u l-enerġija jweġġgħu u ma tiċċajtax magħhom. Fl-istorja politika tagħna kellna żminijiet fejn il-prezzijiet tat-tariffi kienu problema kbira. L-istess għal meta jkollok shortage fil-housing jew problemi oħra marbuta mal-housing. Dik hija problema nazzjonali u ħadd ma jaċċettaha u l-gvernijiet, jekk ma jagħtux kas tagħha, jispiċċaw ikollhom iħallsu prezz għaliha. 

Aħna għandna s-saħħa li tingħata kemm jista’ jkun b’xejn. Il-housing fil-passat kien hemm ħafna metodi u ċerti suċċessi jew nuqqas ta’ suċċessi minn żmien għal żmien skont iċ-ċirkostanzi. Imma allura għalfejn l-ikel ma jiġix issussidjat? Fil-passat kien isir dan imma tant joħloq problemi ta’ rationing u li jrid ikollok card ... Jien niftakar meta kont tifel kont immur bil-basket u tagħmillek salib fuq il-kaxxa u tagħtik tant ħalib, dqiq, eċċ. Imma r-rationing terribbli! U jkun hemm ħela kbira. Ara fis-saħħa ma tantx ikollok ħela imma fl-ikel ikollok. Meta l-ħobż kien issussidjat kulħadd jarmi l-ħobż. Imbagħad jgħaddi xi ħadd li jrabbi l-majjali u joqgħod jiġbor il-ħobż mormi. Meta mbagħad tneħħi s-sussidju problema kbira għax se tweġġa’ lin-nies u jispiċċa jiġri d-demm bħalma ġara fil-Marokk u f’Tuneż meta neħħew is-sussidju. Jiġifieri l-ikel kemm jista’ jkun ma jiġix issussidjat għalkemm huwa importanti daqs l-oħrajn.  

Il-housing u s-saħħa definittivament għandhom jiġu indirizzati. L-enerġija pjuttost kienet xi ħaġa reċenti. L-enerġija l-istess bħall-ikel ma tiġix normalment issussidjata imma din kienet xi ħaġa straordinarja li għolliet b’mod selvaġġ il-prezz tal-enerġija. U allura spiċċajna f’sitwazzjoni fejn l-enerġija bdiet tieħu l-pensjoni kollha tal-anzjani. The sky is the limit kemm għola l-prezz tal-enerġija! Aħna konna iżolati minnha din iż-żieda imma weġġgħet lin-nies. Imbagħad hemm mod li inti, minflok tissussidja l-oġġett, tgħinu billi tissupplimenta l-income tiegħu. U dak kien l-iskop tal-in-work benefits, taċ-children’s allowance, tal-ischool transport and so on. Dawn huma metodi kif inti lill-employer tħallih liberu fis-suq biex jagħti skont il-produttività tiegħu, però mil-lat soċjali ma titfagħhiex fuq l-employer imma titfagħha fuq il-pajjiż kollu, u tgħid li dawn in-nies għandu jkollhom basket diċenti. Allura tgħinhom b’ħafna metodi li issa drajna bihom li gvern jew ieħor iħabbru permezz tal-baġit.

IĊ-CHAIRPERSON: Grazzi. Jien ukoll xtaqt nagħmel xi rimarki filwaqt li nirringrazzjak tal-preżentazzjoni li ressaqtilna. F’dan il-Kumitat diġà kellna konferma li kieku l-enerġija ma kenitx issussidjata kieku l-inflazzjoni kienet se tkun akbar u kienet se tkun bejn 10% u 11%. Li jfisser li l-fatt li l-enerġija, għalkemm kif għidt inti mhux normalment li tiġi ssussidjata, u qabbiltha mal-ikel, però li kieku ma ġietx issussidjata kien ikollna problemi ħafna iktar serji f’dak li għandu x’jaqsam mal-inflazzjoni u kif din se tolqot lill-familji tagħna. U allura jeżistu mekkaniżmi li bihom nistgħu nikkontrollaw din is-sitwazzjoni? 

Inti semmejt ukoll in-nominal u l-core inflation, u għedt li l-core inflation hija problematika għax qisu tinfiltra ruħha u twassal biex il-prezzijiet jogħlew. Nifhem li jekk inti għandek spiża li żdiedet minn barra l-prezz ta’ dak il-prodott se jkollu jirrifletti dik iż-żieda. Meta dik iż-żieda mbagħad tonqos, in-nies normalment se jifhmu li l-prezz ta’ dak il-prodott għandu jorħos ukoll. Issa jista’ jkun li mhux dejjem taħdem hekk. Element li semmejt inti taħt is-servizzi kien dak tat-trasport, u llum inzerta għandna magħna lil min jirrappreżenta numru ta’ kumpaniji li jaħdmu proprju fil-qasam tat-trasport, u se nisimgħu mingħandhom id-diffikultajiet u l-problemi li huma jiltaqgħu magħhom fix-xogħol tagħhom. Ma jfissirx li kollox ward u żahar għal dan is-settur, u mhux qed ngħid lokalment biss imma anke f’dak li jiġi rifless fil-qafas tal-Unjoni Ewropea.  

Inti semmejt ukoll numru ta’ strumenti li l-ECB jagħmel biex forsi jnaqqas u jżid l-interessi, u ħaġa u oħra. In-nies dawn ma jifhmuhomx sakemm ma jintlaqtux bihom. U allura tista’ tgħidilna jekk hemmx xi mekkaniżmi li bihom nistgħu nikkontrollaw ftit aktar il-core inflation? Jiena darba minnhom tkellimt u għidt li l-Gvern għandu rwol ċentrali biex jagħmel numru ta’ inizjattivi; issa jekk jissussidjax, iżommx ħaġa jew oħra hija l-għażla tal-Gvern. Min-naħa l-oħra kulħadd irid ikun daqsxejn iktar responsabbli u jekk ikolli ngħolli l-prezzijiet b’żewġ ċenteżmi ma ngħollihomx b’erba’ ċenteżmi u ngħid li n-nies se jifhmuni għax ngħidilhom li għola minn barra. Għaliex? Għax imbagħad se nidħlu f’ċirku vizzjuż, u anke hawnhekk il-Kumitat kellu preżentazzjonijiet fejn kien hemm min qal li jekk ikun hemm żidiet fil-pagi dak ukoll jista’ jġib ċerta inflazzjoni. Ovvjament dan għaliex min qiegħed iħaddem irid iġib il-flus minn x’imkien biex ikun jista’ jagħti dik iż-żieda lill-ħaddiema tiegħu. Allura se nidħlu f’ċirku vizzjuż li potenzjalment ma noħorġu minnu qatt.

Jekk il-ħaddiema jitolbu ż-żidiet, ġustament ngħid jien, iż-żidiet jingħataw imma mbagħad min iħaddimhom irid jara minn fejn se jġib il-flus tagħhom. Allura apparti li nippriedkaw ir-responsabiltà biex ma nesaġerawx fiż-żieda tal-prezzijiet, qed inżommha sempliċi kemm jista’ jkun, imma mbagħad jista’ jkun hemm mekkaniżmi li bihom naraw li l-core inflation – li hija l-iktar diffikultuża - kemm jista’ jkun ma tikolniex? Grazzi.

Il-Professur Edward Scicluna.

IL-PROFESSUR EDWARD SCICLUNA: F’din l-area kulħadd iwaħħal fil-Gvern u fil-unions imma r-responsabilità hija tas-Central Bank, li jrid jara li psikoloġikament temmen, u trid tiġi konvint li s-Central Bank se jasal biex iniżżel dik l-inflazzjoni għal 2%. Jekk l-anchoring bħalissa huwa tali mod li kulħadd qiegħed jistenna 4% jew 5%, mela dak li jkun se jaġixxi accordingly, u allura jekk se titolbu biċċa xogħol se jżid il-4% jew il-5% magħha. Għalhekk is-Central Bank ma jistax jgħid li se joqgħod attent minn dik jew mill-oħra u jerħi l-istrumenti. Aħna rridu nkomplu nżidu l-imgħaxijiet sakemm naraw li qed jirrispondu b’tali mod li l-core inflation tibda tmiss ‘l isfel. Jiġifieri l-inflazzjoni ġenerika, li tkun ġejja minn kullimkien u mhux mill-prezz ta’ oġġett wieħed ... Imma meta jkollok dak il-general feeling, li tmur fejn tmur kollox qed jogħla, u hekk se tkompli tagħmel, hemmhekk inkunu tlifna l-kontroll tal-inflazzjoni. 

Meta l-Bank Ċentrali jibqa’ jissikka sakemm fl-aħħar jara li qed tirrispondi u allura jibni dik it-trust fil-popolazzjoni u fl-operaturi kollha, li l-inflazzjoni qiegħda taħt il-kontroll tal-Bank Ċentrali Ewropew u bdiet nieżla u qed nistennew li f’sentejn tasal għal 2%, meta jkun hemm dik il-konvinzjoni u l-akkademiċi u l-operaturi fis-swieq jiġu konvinti, hemmhekk ngħidu li we re-anchored għal 2% fejn irridu nżommuha. Jiġifieri hawnhekk il-Bank Ċentrali jrid jieħu r-responsabilità assoluta u jekk mhux kapaċi jikkontrollaha jkun tort tiegħu u jekk jikkontrollaha jkun jista’ jgħid li rnexxielu. 

Jiġifieri li tipprova tgħid li dak m’għandekx iżżidu jew li l-ieħor qiegħed jerfa’ fuq l-ieħor, veru jiġru dawn l-affarijiet imma għaliex hemm il-feeling kullimkien li l-inflazzjoni hija out of control u se tkompli bil-5% jew 6% għal dejjem. Dik le. Dik tgħallimna li huwa diżastru għax ibatu l-pensjonanti u l-aktar nies bi dħul baxx. L-inflazzjoni l-aktar li tweġġa’ hija liż-żgħir. Dik m’hemm l-ebda dubju dwarha u allura nħossu d-dmir li nagħmlu li hemm bżonn - bħalma kien qal Draghi all it takes avolja dik kienet bil-kontra u ċjoè meta r-rati kienu baxxi - biex naraw li l-inflazzjoni tkun taħt il-kontroll tagħna u nniżluha lura għal 2%. Nafu li ma kien tort ta’ ħadd imma kienet il-gwerra u l-iskarsezza tal-enerġija u tal-ikel u t-trasport li wasslu għal dan. Hemmhekk ma kellniex kontroll fuq dik il-biċċa imma issa, la ppenetrat fil-core inflation, dik hija biċċa xogħol tas-Central Bank, li jrid jara li hi kemm hi, li fil-każ ta’ Malta hija 3.5%, dik inniżżluha. L-oħra se tinżel meta jinnormalizzaw il-prezzijiet tal-enerġija u t-trasport. Aħna qed nattakkaw il-core inflation u r-rati tal-imgħax jibqgħu telgħin sakemm naraw li qed tirrispondi.   

IĊ-CHAIRPERSON: Prof. Scicluna, nirringrazzjak tal-preżentazzjoni li ressaqtilna u tal-mistoqsijiet li weġibt. Issa ngħaddi għall-mistieden li jmiss u nsejjaħ lis-Sinjura Abigail Mamo mill-Malta Chamber of SMEs. 

IS-SINJURA ABIGAIL MAMO (CEO Malta Chamber of SMEs): Sur President, nirringrazzjak ta’ din l-istedina. Min-naħa tiegħi m’għandix preżentazzjonijiet imma għandi slide waħda minn presentation ta’ studju li għamilna riċentement mal-membri tagħna. Infakkar li l-membri tagħna huma SMEs in ġenerali u mhux ġejjin minn settur wieħed. Bażikament nirrappreżentaw kull tip ta’ operat ekonomiku f’Malta. U ovvjament by definition l-SMEs jirrappreżentaw lis-self employed, lill-micro, lis-small u lill-medium. Fl-istħarriġ li għamilna, li huwa l-business performance survey tal-2022, li sar fil-bidu ta’ din is-sena, aħna staqsejniehom mistoqsija diretta ħafna u ċjoè għalfejn jaħsbu li għollew il-prezzijiet.  

Ridna nisimgħu mingħandhom x’inhi l-ispjegazzjoni tagħhom dwar ir-raġuni li għollew il-prezzijiet. Il-maġġor parti tal-businesses li rrispondew ... Qabel xejn irrid ngħid li dan huwa survey rappreżentattiv. U biex nieħdu daqsxejn indikazzjoni ta’ kemm huwa rappreżentattiv normalment surveys li jsiru mill-Unjoni Ewropea għal Malta jieħdu count ta’ 150 rispons, u dan is-survey ġabar 300 rispons, jiġifieri huwa survey pjuttost rappreżentattiv. Primarjament, l-iktar għażla li ndikaw il-businesses li kien hemm żieda fil-prodotti li jimpurtaw minn barra kienet dik li jiġu notifikati minn barra, fejn jgħidulhom li l-prodotti li se jkunu qegħdin jordnaw minn issa ‘l quddiem se jkunu qed jiżdiedu bit-tali persentaġġ. Dik kienet l-iktar għażla li qalulna biha. 

Il-membri tagħna b’mod regolari kienu qed jgħaddulna dawn il-komunikati li huma kienu qed jirċievu minn barra għax xi kultant anke huma stess ma setgħux jemmnu li għal darb’oħra l-prodotti kienu se jkunu qed jerġgħu jogħlew. Kien hemm min qasam magħna l-inkwiet tiegħu għax beda jibża’ li mhux se jibqa’ kompetittiv jew li l-klijenti tiegħu ma kinux se jibqgħu jixtru l-prodotti li jġib. Dak kien wieħed mill-aktar elementi komuni. Relatat ma’ dan aħna qed nissuġġerixxu li bħala Malta nieħdu daqsxejn stock minn dawn l-affarijiet kollha li għaddejna minnhom u naraw x’inhuma l-prodotti essenzjali li ġejna affettwati ħażin wara t-turmoil kollu li għaddejna minnu minħabba l-COVID-19.

Tajjeb li nfakkar ftit li fil-COVID-19 diġà konna qegħdin inbatu minn skarsezza ta’ prodotti. Rajna stati membri oħra li għamlu no exports ta’ ċerti prodotti. U Malta, ħafna mid-drabi kienet dejjem on the receiving end għax m’għandniex prodotti min-naħa tagħna, u kellna naraw kif nippruvaw ngħaddu. Letteralment kellna niġġieldu għalihom il-prodotti! Imbagħad kellna kriżi oħra, dik tal-gwerra tal-Ukrajna, li biha spiċċajna f’pożizzjoni skomda ħafna u li ġġiegħlek taħseb ħafna fuq ir-reżiljenza ta’ pajjiż bħal Malta fuq kemm ċerti affarijiet, matul iż-żmenijiet konna neħduhom for granted. Illum il-ġurnata qegħdin naraw li anke jekk forsi mhumiex vijabbli il-manifattura jew il-produzzjoni ta’ ċerti affarijiet li huma essenzjali, irridu naraw kif nitfgħu l-enerġija kollha tagħna biex ikollna ċerta stabbilita. 

It-tieni għażla li għamlu n-negozji kienet il-costs relatati mal-importazzjoni. Ovvjament qegħdin nitkellmu mainly fuq global shipping costs, fejn hemmhekk rajna ċaqliq eżorbitanti fil-prezzijiet. Fil-fatt fejn qabel container għall-importazzjoni kien jiswa €800, illum qed jiswa madwar €7,000 u €8,000! Xokkanti kienu l-ammonti kemm żdiedu! Illum il-ġurnata s-sitwazzjoni m’għadhiex hekk. Xorta m’għandniex sitwazzjoni uniformi għax jiddependi minn fejn tkun qed timporta. Mhux kullimkien beda jistabilizza ruħu bl-istess mod u għadna m’aħniex fil-pre-COVID levels. Il-prodotti li llum il-ġurnata qegħdin naraw fuq l-ixkafef tagħna mhumiex prodotti li ġew importati lbieraħ imma ġew importati qabel. S’issa għadna qed naraw li the dust has not settled fejn jidħol global importation u fejn jidħol global shipments. 

It-tielet għażla li għamlu n-negozji kienet il-wage costs jew il-wage inflation. Fil-fatt il-Professur Scicluna semma ħafna li l-politika għandha tkun li naraw li nħallu n-negozju liberu li jżid il-pagi relatati mal-produttività. Il-problema li qegħdin naraw hawnhekk hija li tant hawn skarsezza ta’ riżorsi umani li mhux neċessarjament iż-żidiet fil-pagi qed ikunu relatati mal-produttività. Tant qed ikun hawn poaching, u tant kulħadd qed jiġġieled għall-istess riżorsi umani, bir-riżorsi umani Maltin qed ikunu ħafna u ħafna aktar skarsi, li qed nispiċċaw inżidu l-pagi biex inżommu lill-ħaddiema magħna. Jekk titlef persuna trid tara li ġġib lil ħaddieħor minflokha u trid toqgħod terġa’ tħarriġha, u ħafna drabi tkun qiegħed tagħmel dan kollu għal ftit żmien. U dan kollu qiegħed jiswa ħafna u ħafna flus. Jiġifieri minbarra l-pagi, l-HR cost in general qed jiżdied b’mod eżorbitanti. Meta aħna nitkellmu fuq żidiet fil-pagi ma nikkunsidrawx biss li hemm il-COLA imma hemm żidiet oħra li qegħdin isiru b’mod naturali fis-suq. (Interruzzjonijet) Hekk hu to retain. Anke biex iġġib persuna ġdida saret tiswa ħafna flus. 

Ir-raba’ għażla kienet il-compliance, l-auditing and banking costs. Din hija aktar relatata mal-aspett regolatorju. Nafu li Malta kellna learning curve kbira fejn jidħlu affarijiet tal-AML. Kien hemm sforzi meħtieġa ħafna li riedu jsiru. Ovvjament dan irriżulta f’reġim regolatorju għal kulħadd, anke jekk jien immur il-bank biex niftaħ kont personali kienet xi ħaġa kkomplikata, aħseb u ara għal negozju kemm hija ħafna iktar ikkomplikata! Illum il-ġurnata saret xi ħaġa normali li tibda bil-KYC compliance requirements tal-bank. Issa dawn mhux dejjem tkun tista’ tweġibhom inti stess u jkollok tqabbad lil xi ħadd li ovvjament ikollok tħallsu. Hawnhekk fejn naħsbu li għandna bżonn nagħmlu daqsxejn ta’ fine tuning. 

Nemmnu li kien hemm bżonn li jsir dan l-isforz li għamlet Malta biex f’qasir żmien stajna noħorġu mill-grey listing. Dik kienet xi ħaġa importanti ħafna. Però, kienet learning curve għal kulħadd; għall-banek u għall-istituzzjonijiet tal-Gvern. Naħseb li issa għandna bżonn nifhmu l-komplessità ta’ x’għandna f’termini ta’ regolamentazzjoni, u naraw kif se nibdew napplikaw b’mod iktar smart u simplifikat. M’għandux għalfejn jibqa’ dan il-burden kollu fuq kulħadd. Għandna wkoll naħdmu b’sistema li hija ħafna iktar risk related. Jekk kumpanija barranija, bil-kumplessitajiet kollha, diretturi barranin, eċċ., kollha huma affarijiet li jirrikjedu ħafna iktar compliance efforts. Imma jekk jien għandi kumpanija u ilni nopera Malta għal dawn l-aħħar 30 sena, u ma biddilt litteralment xejn, m’hemmx għalfejn tkun daqshekk heavy fuqi. Nibdew nipprovaw nieħdu stock ta’ li hemm u naraw kif napplikaw l-affarijiet daqsxejn b’mod aħjar. 

Il-ħames waħda li semmewlna hija li ammont ta’ negozji għamlu investimenti u għamlu upgrades, u allura dan ġie rifless fil-prezzijiet li jitolbu. 5% tan-negozji ma żiedux il-prezzijiet tagħhom u probabbilment dawn ġejjin minn setturi fejn il-prezz huwa kkontrollat. Bħala membri magħna għandna childcare centres, VRT operators, fuel stations, eċċ., li l-prezz tagħhom ma jagħmluhx huma. Ikun hemm ammont ta’ issues fid-diskussjonijiet biex nippruvaw nirranġawlhom ir-rati in view tal-affarijiet kollha li għaddejjin. Kien hemm ammont li qalulna rental costs. U kien hemm numru żgħir li qalulna COVID-19 related losses. Kellna ammont ta’ negozji li daħlu f’ċerta djun biex ikunu jistgħu jibqgħu joperaw matul il-COVID-19 u jżommu magħhom il-ħaddiema, biex iħallsu l-kirjiet u l-istocks. Ovvjament illum il-ġurnata dawn qegħdin jippruvaw jerġgħu jqumu fuq saqajhom. 

Ridt insemmi wkoll punt relatat mal-enerġija. Il-membri tagħna jgħidulna li l-isfidi huma kbar. Hemm ammont ta’ sfidi relatati ma’ riżorsi umani, anke minħabba ċerta inċertezza li għaddejna minnha u minn dak li għadna għaddejjin minnu. Dan l-inkwiet kollu mhuwiex komparabbli mal-inkwiet li jkollhom li kieku kellu jitneħħa s-sussidju fuq l-enerġija! Meta ngħidu li hemm sussidju fuq l-enerġija ma naħsbux li dawn il-prezzijiet li semmejna mhumiex affettwati diġà mill-enerġija. Ma ninsewx li Malta hija dipendenti ħafna fuq l-importazzjoni u ħafna mill-inflazzjoni relatata mal-enerġija diġà qegħdin nimpurtawha. Rigward l-enerġija nixtieq ngħid li Malta għandna nagħmlu sforz ħafna akbar, in view anke tal-affarijiet li ġraw reċentement, fejn rajna kemm aħna vulnerabbli minn dan l-aspett, biex nippruvaw insibu alternattivi oħra ħalli niġġeneraw mhux biss renewable energy, imma nesploraw kull tip ta’ metodu possibbli biex Malta tkun inqas dipendenti fuq dawn is-sorsi tradizzjonali.

IĊ-CHAIRPERSON: Grazzi. Huwa possibbli li taqsam magħna din l-informazzjoni li ressaqtilna ħalli nkunu nistgħu nifhmu aħjar?  

IS-SINJURA ABIGAIL MAMO: Nibgħatilkom.

IĊ-CHAIRPERSON: Grazzi ħafna. Hawn mistoqsijiet jew kummenti? L-Onor. Paula Mifsud Bonnici. 

ONOR. PAULA MIFSUD BONNICI: Sinjura Mamo, nirringrazzjak tax-xogħol tagħkom għaliex naf li tagħmlu ħafna xogħol f’dan ir-rigward. Wara li ċ-Chamber għamlet dan l-istħarriġ, x’inhuma r-rakkomandazzjonijiet tagħkom? L-ewwel ma ħareġ huwa proprju l-costs relatati mat-trasportazzjoni u mbagħad għandek, kif tkellimt tajjeb inti, il-wage costs, il-compliance, eċċ. Bħala Malta Chamber of SMEs x’inhu l-irwol tagħkom mal-Gvern biex taraw li dak li qed jgħidulkom il-membri tagħkom ikun b’xi mod jew ieħor rifless fid-deċiżjonijiet li jittieħdu min-naħa tal-Gvern?

IS-SINJURA ABIGAIL MAMO: Fil-fatt dan l-istudju nużawh biex imbagħad nibbażaw il-policy proposals fuqu. Xi ftit minnhom semmejthom waqt il-preżentazzjoni tiegħi u hemm oħrajn li ma semmejtx. Pereżempju, nafu li Malta m’għandniex biżżejjed riżorsi umani u allura rridu nsibu mod ta’ kif insibu swieq addattati għal Malta. Hawnhekk mhux qiegħda nitkellem fuq unskilled workers imma fuq skilled workers. Aħna ħdimna ħafna ma’ Identity Malta u sar ħafna titjib, imma l-fatt li għadek trid tapplika biex issib in-nies minn madwar id-dinja, ovvjament jiġu kkreati ammont ta’ middlemen biex dawn jippruvaw jiffaċilitaw is-sitwazzjoni, imma li xi kultant aktar jikkumplikaw is-sitwazzjoni. 

Irridu nsibu pajjiżi li għandhom sitwazzjoni ta’ qagħad u li għandhom interess li jitilqu għal pajjiżi oħra tal-Unjoni Ewropea biex jaħdmu. Ikunu diġà għaddew id-due diligence tagħhom u nkunu nafu li jistgħu jiġu Malta u nkunu diġà nafu x’tip ta’ ħiliet u x’tip ta’ xogħlijiet qegħdin ifittxu. B’hekk tnaqqas ħafna l-iskariġġ, l-ispejjeż u t-tul ta’ żmien li jien, bħala negozju individwali ... Ħafna membri li nirrappreżentaw huma micro jew small u l-livell ta’ connections li għandhom all over the world huwa limitat ħafna. Allura biex isibu persuna jispiċċaw jippruvaw jidħlu fuq social media channels u jaraw where they can strike their luck. 

Jekk jista’ jkollna metodu daqsxejn iktar organizzat bħala pajjiż, anke through employment agencies, bħalma għandna Malta, ma’ employment agencies barra minn Malta, fejn aħna jkollna channel li jkun ħafna iktar sostenibbli biex inkunu nistgħu nġibu n-nies minn barra. U b’hekk inġibuhom b’mod li jagħmel ħafna iktar sens. Illum il-ġurnata pajjiżna tant huwa dipendenti fuq riżorsi barranin li we need to go away mis-sistema li kellna qabel fejn biex iġġib xi ħadd minn barra kienet fula f’qargħa. Illum il-ġurnata saret in-norma u qiegħda ssir b’mod regolari. So we need to adapt to that situation. 

Nenfasizza li nixtiequ naraw li Malta, speċjalment fuq prodotti essenzjali, ma tibqax daqshekk dipendenti fuq l-importazzjoni. Irridu nagħmlu shift u naraw x’homework irridu nagħmlu bħala pajjiż. Ftit tal-ġimgħat ilu kont konferenza tal-Food Agency, li ilha sena mwaqqfa u li diġà għamlet ħafna xogħol. Hija riżultat ta’ dak li għaddejna minnu fil-COVID-19, fejn raw li Malta għandna bżonn nagħtu iktar kas tal-prodott lokali. Fl-aħħar mill-aħħar meta jiġu dawn il-kriżijiet aħna jkollna naqgħu fuq il-prodott lokali. U sfortunatament dejjem nispiċċaw skoperti f’dawn iċ-ċirkostanzi. 

IĊ-CHAIRPERSON: Aktar rimarki? L-Onor. Katya de Giovanni.

ONOR. KATYA DE GIOVANNI: Ħadt gost nisimgħek titkellem fuq ir-riżorsi umani. Inti forsi tkellimt fuq dak li rridu nagħmlu fil-preżent imma jekk nitkellmu fuq dak li jrid isir għaxar snin oħra, għoxrin sena oħra, bħala Chamber kif tippjanaw li taħdmu anke mal-entitajiet edukattivi tagħna biex nassiguraw li strategically, fis-snin li ġejjin ikollna proprju skilled workers għall-postijiet tax-xogħol li se jkunu qegħdin jiġu kkreati? Dan huwa suġġett għal qalbi ħafna għaliex jiena organisational psychologist. 

IS-SINJURA ABIGAIL MAMO: Naqbel miegħek għaliex dan huwa suġġett interessanti ħafna u li jmiss lil kulħadd. Kultant lanqas nirrealizzaw kemm id-dinja tal-futur se tmissna kollha, speċjalment fejn jidħol l-aspett diġitali u l-artificial intelligence. Ftit taż-żmien ilu l-Jobsplus kienu għamlu riċerka biex jaraw min hu in employment already kif iħossu fuq it-tibdil relatat mad-diġitalizzazzjoni u l-artificial intelligence. Ħafna minnhom qalu li jħossu li mhuwiex suġġett relevanti għalihom u jħossu li they have the right skills and that they do not need to upskill. U żgur li mhuwiex il-każ għax l-artificial intelligence se taffettwana żgur u se nużawha ta’ kuljum. Diġà sar studju relatat mad-dinja tax-xogħol ftit iktar minn sena ilu, liema studju ġie kkummissjonat mill-Ministeru tal-Finanzi u x-Xogħol, u dak huwa benchmark importanti. Within the coming few months se jkun qed jiġi rilaxxat studju min-naħa tal-NSO, li huwa l-ewwel darba li qiegħed isir, u lanqas ma ssibu f’ħafna mill-pajjiżi tal-Unjoni Ewropea. Dan l-istudju relatat mal-iskill sets li għandhom in-nies, fejn huma l-aspirazzjonijiet tagħhom, fejn jaħsbu li huma tajbin u liema xogħlijiet jinteressawhom. B’hekk nifhmu daqsxejn aktar fuq x’inhuma l-iskill sets li għandna b’mod nazzjonali. 

Illum il-ġurnata diġà għandna ċerti gaps u mhux qed narawhom jiċkienu. Anzi pjuttost qed narawhom jikbru, speċjalment fejn jidħol id-digital aspect. Illum il-ġurnata jekk tistaqsi lill-businesses x’inhuma l-basic skills li qed ifittxu tinduna li llum dawn m’għadhomx ifittxu l-lingwi biss. Illum ifittxu ħafna s-social skills, id-digital literacy, il-marketing u l-understanding of social media. These have become the basics. Għada pitgħada dawn se jkunu mfittxija iktar għax jekk qegħdin naraw li l-magni se jieħdu post ċerti funzjonijiet li tagħmel b’mod ripetittiv, allura x’jifdal biex wieħed jagħmel? 

Se jifdal ħafna x’wieħed jagħmel imma aktar se jkun relatat mal-kommunikazzjoni, mal-emotional intelligence u ma’ li tkun taf tħaddem dawn is-sistemi biex jikkumplimentaw dak li inti tagħmel. Hemmhekk huwa fejn illum il-ġurnata diġà qegħdin naraw gap. Aħseb u ara kemm se tikber aktar il-gap ‘il quddiem. Bħala Chamber of SMEs bħalissa qegħdin nippreparaw biex inħejju studju ħalli naraw liema setturi l-iktar li jiġu impattati b’din il-bidla, li qegħdin naraw li diġà bdiet u li se tkompli ssir, kif ukoll x’tip ta’ upskilling hemm bżonn li jsir fil-pajjiż biex nindirizzaw din il-gap. 

IĊ-CHAIRPERSON: Grazzi. Nixtieq ngħaddi xi kummenti. L-ewwel nett grazzi mhux biss tal-preżentazzjoni imma anke tal-ħidma kollha li twettqu. Fil-passat reċenti ħdimna flimkien meta kont responsabbli mid-djalogu soċjali, u naf bl-impenn li ċ-Chamber tagħti matul is-sena kollha u tikkontribwixxi b’mod pożittiv f’kull diskussjoni li jkun hemm. Ikolli ngħid li intom tiġu bi proposti u mhux bi problemi biss. Il-problemi qegħdin hemm, l-isfidi qegħdin hemm, imma intom tiġu wkoll bil-proposti tagħkom. 

L-iktar tlieta li semmejt fuq quddiem huma l-iktar li huma ta’ inkwiet. U jkolli ngħid li kont sorpriż kif pereżempju r-rental costs mhijiex fuq quddiem imma qiegħda pjuttost l-isfel għax ta’ spiss nisimgħu li l-kirjiet żdiedu. Jista’ jkun li l-kirjiet żdiedu għall-familji u għall-persuni li jikru proprjetà residenzjali. Imma jista’ ikun ukoll li kien hemm effett fis-suq fejn il-kirjiet żdiedu wkoll għal min għandu bżonn uffiċċju, maħżen, eċċ. Allura l-fatt li din kienet fl-aħħar postijiet ħallietni xi ftit sorpriż. J’alla ma tkunx kawża. 

Fuq l-issue tal-compliance naħseb li l-punt tiegħek kien wieħed validu ħafna. Huwa veru li kellna nieħdu ċerti azzjonijiet u li dawn fissru ċerti spejjeż. Jidhirli li ftit taż-żmien ilu smajt lill-Ministru tal-Ekonomija jsemmi li kien qed jiġi ppreparat xi abbozz ta’ liġi fejn jekk kumpanija jew persuna tgħaddi mill-compliance darba, m’hemmx għalfejn li kull darba li tmur għal xi servizz jew għal xi ħaġa oħra, joqogħdu jitolbuha l-istess affarijiet u bi spejjeż addizzjonali. J’alla din issir malajr kemm jista’ jkun għax ifisser li niffrankaw l-ispejjeż. U apparti ħela ta’ ħin u flus insiru aktar effiċjenti wkoll f’dan il-qasam. 

Rigward l-issue tal-ħaddiema barranin, anke f’laqgħat preċedenti li saru minn dan il-Kumitat din l-issue ġieli qamet. Inti għedtilna għalfejn ma mmorrux għal ħaddiema ġejjin minn pajjiżi tal-Unjoni Ewropea, fejn nafu li dawn għandhom rata ta’ qagħad għolja ħafna, speċjalment fost iż-żgħażagħ. Fil-fatt m’għandniex għalfejn immorru ‘l bogħod ħafna għax minn statistika li kien hemm l-Italja jirriżulta li dan il-pajjiż għandu l-aktar ammont ta’ ċittadini li qegħdin jaħdmu u jgħixu f’pajjiżna. L-ewwel nett min qed imur għalihom dawn? Ma naħsibx li hemm xi drive jew hemm xi ħadd li qed jgħid li rridu mmorru bilfors għal dawk it-tip ta’ ħaddiema minn dawk it-tip ta’ pajjiżi. Allura jista’ jkun li min qed ifittex il-ħaddiema, li huma varji, kemm dawk highly skilled, kemm dawk middle skilled u kemm low skilled, għax għandek bżonn taħlita ta’ kollox, forsi qed inħarsu li jkunu kompetenti imma li l-paga tagħhom tkun relattivament baxxa? Ovvjament dejjem fir-regoli ta’ pajjiżna, fejn għandna l-paga minima, imma forsi l-aspirazzjoni tagħhom mhijiex bħall-aspirazzjoni ta’ ħaddiema li ġejjin minn pajjiżi oħrajn jew mill-ħaddiema Maltin infushom. Jista’ jkun allura li d-drive li nġibu ċerta ħaddiema minn ċerti pajjiżi hija iktar xprunata mill-ħlas tagħhom milli minn affarijiet oħra? U x’jista’ jsir biex din tinbidel? 

Rigward l-ikel u d-dipendenza naħseb li kellna l-esperjenza tal-COVID-19, fejn fil-bidu tagħha, li ma konniex nafu kif se tiżviluppa, kien hemm il-biża’ li jista’ jkun li kulħadd jagħlaq l-ajruporti u l-portijiet tiegħu, u allura tinħoloq il-problema ta’ kif se timporta l-affarijiet! Jekk traġitti bil-vapuri u l-ajruplani ma jistgħux isiru jkollna nispiċċaw niddependu fuq ir-riżorsi lokali. Allura naħseb li tajjeb li din l-issue neħduha b’iktar serjetà u b’urġenza għax ħadd ma jaf x’jista’ jinqala’ fil-ħajja. U allura b’xi mod jew ieħor irridu nżidu l-produzzjoni lokali tal-ikel. Ovvjament irridu noqogħdu attenti mill-prezzijiet għax xi kultant ikun hemm min jgħidlek li ta’ prodott tajjeb trid tħallas iktar. Ħaġa ġġib lill-oħra imma fl-istess ħin naħseb li punt tajjeb li nagħmluh.  

L-aħħar ħaġa li xtaqt insemmi hija marbuta mal-ewwel żewġ punti li semmejt u ċjoè maż-żieda fil-prodotti importati, li kienet kawża taż-żieda fil-prezzijiet, kif ukoll spejjeż marbuta mal-esportazzjoni. Dan ifisser, kif spjega wkoll il-Gvernatur tal-Bank Ċentrali, li teknikament dawn huma oqsma fejn il-prezzijiet għandhom jiġu stabilizzati skont il-prezz li wieħed iħallas għalihom. Jekk kien hemm mument li jogħla, u jogħla b’ċerta aggressività ... Inti diġà semmejt li qed taraw ċerta pressjoni ‘l isfel f’ċerti spejjeż, u dak għandu jirrifletti wkoll fil-prezz. Issa jekk jirriflettix mill-ewwel jew inkella fil-konsenja li tkun għadha ġejja hija issue oħra. 

Inti semmejt li filli kellek spiża ta’ €800 u filli tlajna għal spiża ta’ €7,000! Ovvja li dak l-importatur, dik iż-żieda fl-ispejjeż tiegħu se jirriflettiha fil-prodott li se jbigħ. Allura l-fatt li dawn it-tnejn kienu primarjament il-kawża ta’ din iż-żieda fil-prezzijiet, taħsibx li b’xi mod nistgħu naslu għax-xewqa tal-Gvernatur tal-Bank Ċentrali, u ċjoè li nniżżlu l-inflazzjoni għal 2%? Jekk jista’ jkun lin-nies ngħidulhom li rridu mmorru għal inflazzjoni ta’ 0%, avolja kif spjega tant tajjeb il-Gvernatur tal-Bank Ċentrali, għall-aspett ekonomiku dik ma tagħmilx tajjeb. Imma rridu nispjegaw u nuru kif ċerta inflazzjoni hija meħtieġa għax inkella nispiċċaw bi problemi oħra li huma agħar mill-inflazzjoni nnifisha; sakemm l-inflazzjoni tkun ikkontrollata. 

Sinjura Mamo, nerġa’ nirringrazzjak u nitolbok biex jekk trid tgħaddi l-aħħar rimarki tiegħek. 

IS-SINJURA ABIGAIL MAMO: L-ewwel nett xtaqt nagħmel punt relatat mal-impjegati. Malta għandna wkoll requirements relatati mal-lingwa. Kemm-il darba morna għand il-membri tagħna u nistaqsuhom għalfejn iġibu biss ħaddiema minn ċerti pajjiżi partikolari. And many times it boils down to work ethics and language. Malta għandha ftehim ma’ pajjiżi differenti barra l-Unjoni Ewropea li għandhom a fast track visa system, u li wieħed jista’ jġib impjegati b’mod iktar faċli. Imma mhux neċessarjament. Ovvjament hemm il-language barrier imma mhux bilfors li għandna sistema informali li hija geared up biex tkun tista’ iġġib minn dawn il-pajjiżi alternattivi. 

Fejn jidħlu l-pajjiżi tradizzjonali li nġibu l-ħaddiema minn hemmhekk nafu li dawn għandhom strutturi privati in place u li allura wieħed isibha aktar faċli to source out. Għalhekk qiegħda nissuġġerixxi li forsi għandna noħolqu strutturi daqsxejn iktar relatati mas-settur pubbliku, u parti mis-servizz tal-Gvern ikun fih ċerta channels li wieħed ikun jista’ jitteppjahom. Meta nħarsu lejn pajjiżi tal-Unjoni Ewropea naraw li mhux neċessarjament il-pagi huma l-problema imma l-pakkett kollu. Kif nafu l-kirjiet domestiċi f’pajjiżna f’dawn l-aħħar snin splodew. Ġibna s-settur tal-gaming, li kienet xi ħaġa tajba għal Malta, imma dan kellu ripple effect, fosthom żieda kbira fil-ħlas tal-kirjiet. Aħna l-Maltin ħafna minna sidien ta’ darna u allura dan l-effett inħossuh ħafna inqas, imma min ġej jaħdem minn barra se jkollu jfittex post bil-kiri. Allura hemmhekk fejn kultant qiegħed ikollna mismatch għax meta tara l-pakkett kollu, ikkumparat ma’ pajjiżi oħra fl-Unjoni Ewropea, insibu li l-pagi mhumiex jikkumpensaw biżżejjed. Malta mhijiex l-iktar pajjiż irħis biex tgħix fih u ma tantx għandna compensatory aspects oħra.

Fejn jidħol roħs fil-prezz skont l-affarijiet li jorħsu m’għandniex esperjenzi riċenti fiha imma jiena nemmen li dawk il-membri li kienu qed jaqsmu magħna l-inkwiet tagħhom u l-modi kreattivi ta’ kif se jgħollu l-prezzijiet u min-naħa oħra jipprovaw jikkreaw bilanċ ... Kien hemm minnhom li pprovaw jassorbu parti minn dawn iż-żidiet u nemmen li dan se jkun qiegħed jiġi rifless fil-prezzijiet. Nemmen li dawn il-membri jirrappreżentaw firxa mill-operaturi ekonomiċi li għandna hemm barra. Malta ma tantx għandna monopolji, anzi għandna kompetizzjoni kbira. Għandna ħafna iktar operaturi ekonomiċi u xi kultant tibda tistaqsi lilek innifsek jekk Malta tiflaħx dan l-ammont kollu ta’ kompetizzjoni! Jekk jiftaħ ħanut f’post wara ftit tara tlieta oħra viċin tiegħu! L-element ta’ kompetizzjoni hemm qiegħed. Illum il-ġurnata għandna s-saħħa tal-midja soċjali u n-nies tarahom imorru fejn isibu prezzijiet tajbin. Allura naħseb li jekk wieħed jipprova jżomm il-prezzijiet f’ċerta livelli, li jkunu artifiċjalment għoljin, that is a short term strategy għax imbagħad nemmen li s-suq jirregola ruħu. 

IĊ-CHAIRPERSON: Sinjura Mamo, nirringrazzjak tal-preżentazzjoni tiegħek. Issa ngħaddu għall-aħħar mistiedna tagħna u għalhekk insejjaħ lis-Sur Tony Mifsud, mill-Association of Tractor and Trailer Operators/Owners (ATTO) Malta. Fil-laqgħa tal-lum u anke drabi oħra smajna diversi kummenti fuq it-trasport u għalhekk naħseb li l-preżentazzjoni tagħkom hija importanti.  

IS-SUR TONY MIFSUD (ATTO Malta): Sur President, nirringrazzjakom ta’ din l-istedina. Din hija l-ewwel darba li qed inressqu din il-preżentazzjoni. ATTO ma tantx kienet fil-highlights u qisu dejjem żammejna ftit lura. ATTO ġiet imwaqqfa fl-2004 meta dħalna fl-Unjoni Ewropea. Kienet il-ġenerazzjoni ta’ qabilna li ħassew il-ħtieġa li jinagħqdu dak iż-żmien. L-industrija tagħna timpjega aktar minn 1,000 ruħ, b’investiment ta’ madwar 3,000 trailer u 200 trakk. Hawnhekk qegħdin nitkellmu fuq dak li bil-Malti nsibuh bħala ż-żiemel u t-trailer. L-objettivi tal-association tagħna hija li nkunu l-leħen ta’ min hu bħalna. U waħda mill-miri tagħna hi li niltaqgħu mal- establishments,  associations u institutions. 

Il-preżentazzjoni jisimha The Price Increase in the Logistics Industry. Tajjeb li nagħmlu differenza bejn dak li nsejħulu ocean freight u x-xogħol tagħna bit-trailers. Il-bażi tal-ocean freight hija l-Malta Freeport, fejn qed nitkellmu fuq containers li jiġu mill-Far East u jibqgħu ġejjin dirett għal Malta jew inkella jieqfu x’imkien qabel u mbagħad jiġu Malta. Normalment dawk dejjem imorru direttament il-Freeport u jitħattew minn hemmhekk. Ix-xogħol tagħna jiġi u jitlaq mill-Valletta Gateway Terminal ta’ Kordin u l-Marsa. Dan ix-xogħol ovvjament jiġi bit-trailers tal-kumpaniji tagħna. L-ewwel bdejna nitkellmu fuq kemm għolew l-ocean rates meta kkomparati ma’ kif kienu qabel. Issa hawnhekk aħna nirrappreżentaw biss dak ix-xogħol li jiġi through il-Valletta Gateway Terminal. 

Is-servizz li joffru l-membri tagħna ovvjament huwa dak ta’ import and export. Normalment ikunu għall-Italja, l-Ingilterra, il-Ġermanja, Spanja u Franza. Fil-preżentazzjoni tagħna ħadna dawn il-ħames pajjiżi. Huwa wkoll fatt magħruf li 65% of our goods jiġu importati u esportati b’dan il-mod. Normalment it-trailer imur fuq il-ferry, Genoa, Napli jew Catania, u mbagħad jaqbad it-triq. Mela aħna għandna settur fejn nużaw il-baħar u nużaw l-art. Kif semmejtilkom qabel, għandna 200 żiemel mill-operaturi li qegħdin fl-assoċjazzjoni tagħna. U naħsbu li hemm aktar. Hawn Malta hawn madwar 3,000 trailer. Nistgħu ngħidu li trakk jaħli f’ġimgħa elf litru diesel u jagħmel madwar 3,000 kilometru. 

X’ġara mill-2020 sal-2023? Kellek Brexit, imbagħad il-COVID-19 u wara l-invażjoni tal-Ukrajna. Brexit ovvjament kellu l-ikbar sfidi għall-operatur, fejn kellek disruptions due to customs processes and crossing delays imma l-aktar li affettwatna kienet l-extra cost biex isir dan ix-xogħol, kemm at entry għall-Ingilterra kif ukoll inti u dieħel ġol-Ewropa. Imbagħad faqqgħet il-COVID-19, fejn kellek complete limitation of movement, ma nafux x’se jagħmlu t-trakkijiet, jekk jistgħux jgħaddu minn ġo dak it-territorju jew le. Jiġifieri dak iż-żmien kien hemm ħafna sfidi. Minħabba Brexit, eċċ, kien hemm nuqqas ta’ sewwieqa fl-industrija u għalhekk din għolliet il-prezzijiet ‘il fuq. 

Kien hemm l-ikbar spiża li kienet the increase in cost of fuel, li ovvjament ħalla effett fuq il-prezzijiet. Kif tiġi affettwata r-rata tal-prezz? Il-prezz tad-diesel on land, li aħna nsejħulu Fuel Adjustment Factor (FAF) u l-cost of bunkering factor, li huwa dak tal-baħar. Tal-baħar huwa bbażat fuq it-tip ta’ żejt kemm ikollu high or low sulpher ġo fih. Illum din hija xi ħaġa, anke minħabba l-ambjent, mixtieqa minn kulħadd. Imma ovvjament hemm prezz għaliha. Għandek ukoll cost increase to the adverse conditions in the EU mobility package. Fl-2020 daħal in vigore l-EU mobility package. Ma nistax ngħid li kien ta’ favur għal Malta u għal gżejjer oħra, bħall-Irlanda u Ċipru. Imma qegħdin f’diskussjonijiet mal-Gvern għax hemm xaqq ta’ dawl li forsi jikkonsidraw il-kondizzjonijiet tagħna u allura forsi they will reconsider the situation. 

Hemm ukoll il-prezz tas-salarji, tal-COLA, kif ukoll trid tara fejn se taħżen ix-xogħol meta jasal. Anke hawn Malta, jekk se jgħaddi minn ġol-Valletta Gateway Terminal trid tħallas. Jekk jasal Genoa trid tħallas. Dawn huma wkoll spejjeż oħra. Kif qalet is-Sinjura Mamo, trid tħallas iktar lis-sewwieqa għax inkella jitilquk. L-ATTO hija membru tal-International Road Union, li hija l-ikbar union fid-dinja. Jien ħadt id-data tal-Ġermanja, l-Italja, Franza, Spanja u Ċipru, fejn f’dawn il-pajjiżi, fl-2020 id-diesel kien qed jinbiegħ għal €1.21 excluding VAT. Fl-2021, fl-aqwa tal-COVID-19, il-prezz tad-diesel tela’ għal €1.56. Mela aħna biex nieqfu nagħtu d-diesel fl-Italja pereżempju, irridu nħallsu €1.56 għal kull litru.

IS-SUR MARK BUTTIGIEG (ATTO Malta): Dawn il-valuri huma mingħajr VAT. Peress li l-konsum isir fuq barra l-VAT irid jitħallas dak il-ħin, skont ir-rata tal-VAT tal-pajjiż minn fejn tkun qiegħed tagħti d-diesel. 

IĊ-CHAIRPERSON: Tista’ tiġbor lura l-VAT? 

IS-SUR MARK BUTTIGIEG: Tista’ tiġbor lura l-VAT imma hemm l-ispejjeż tal-kumpaniji li jgħinuk biex tiġbor il-VAT lura, fejn dawn jitolbu ħlas kbir għax ovvjament għandhom ukoll l-ispejjeż tagħhom. Tiġik worth it li tiġborhom lura sa ċertu punt. Apparti li l-flus teħodhom backdated wara sena, sentejn u mhux teħodhom dak il-ħin.  

IS-SUR TONY MIFSUD: L-istess fl-2022. Fil-Ġermanja l-prezz tad-diesel kien €1.81, l-Italja €1.76, Franza €1.79, Spanja €1.70 u l-Ingilterra €2.09. Il-medja tal-prezz telgħet għal €1.84. Sa Frar 2023 kien hemm tnaqqis żgħir u fil-fatt bħalissa qiegħed €1.82 bħala medja. Jien għamilt comparisons mal-increase in diesel mill-2020 lil hawn u sibt li kien hemm żieda ta’ 50% mill-2020 lil hawn. Jekk qabel kien €1.21, issa tlajna għal €1.81, jiġifieri hemm differenza ta’ €0.60. 

IS-SUR MARK BUTTIGIEG: Qed nagħmlu referenza għalihom għax ovvjament it-trakkijiet tal-assoċjazzjoni li nirrappreżentaw aħna, jaħdmu barra minn Malta, u jiġu refuelled barra minn Malta. Peress li hawn Malta ssussidjat, aħna bħala trailer operators ma niġux ssussidjati imma rridu nħallsu l-fuel skont kemm ikun f’dak il-pajjiż. Hemm 200 trakk li għola l-fuel tagħhom b’50%. U kif għedna kull trakk jieħu elf litru diesel fil-ġimgħa! Mela jekk qed ngħidu €0.60c differenza fil-litru, fuq elf litru qed iħallas €600 iktar kull ġimgħa. 

IS-SUR TONY MIFSUD: Qabel semmejt ukoll il-bunkering adjustment factor. Aħna nħallsu lill-operaturi li joperaw bejn Malta u l-Italja. Bejn l-2020 u l-2023 din ir-rata żdiedet b’medja ta’ 33%. Aħna konna ngħidulu fuel surcharge; jaraw b’kemm qed jiżdied iż-żejt, jaraw kemm is-sulphur qed jogħla u joħorġu prezz għal kull container. 200 trakk times elf litru plus 50% more and 33% ... Ovvjament hemm cost. Għidna hekk biex ikollna kemm jiswa f’terminoloġija. Allura jekk qed jogħla €0.60 plus dan kollu, ara kemm hemm spejjeż! 

IĊ-CHAIRPERSON: Grazzi. Iktar rimarki? Is-Sur Vella.

IS-SUR ANTOINE VELLA (ATTO Malta): Aktar kmieni s-Sinjura Mamo spjegat kif il-prezzijiet tal-containers għollew il-prezzijiet tagħhom konsiderevolment. Issa dak huwa servizz kompletament differenti minn dak li noffru aħna. Ħafna drabi dawk huma containers li ġejjin mill-Far East, eċċ. Il-prezzijiet tagħna, u dak li żdied, sal-lum għadu stabbli. Illum ħafna operaturi qegħdin juru l-fuel costs u l-BAF separati fuq l-invoice li jagħtu lill-importaturi biex jekk ikun hemm varjazzjoni jaraw fejn kienet. Dan mhux prezz fiss, bħas-salarju. Il-fuel u l-BAF, jekk ikun hemm aġġustament fil-futur, dan se jinżel skont dak li nkunu qed inħallsu aħna. Din hija sistema li hija addottata kważi mill-operaturi kollha.

IĊ-CHAIRPERSON: Grazzi. Rimarki? L-Onor. Paula Mifsud Bonnici.

ONOR. PAULA MIFSUD BONNICI: Bħala żieda fil-prezzijiet rajt li kien hemm ukoll il-problema ta’ Brexit. Jiġifieri dawk huma żidiet li intom ...  

IS-SUR TONY MIFSUD: Bħalissa hemm ukoll il-problema tal-fuel minħabba l-gwerra.

ONOR. PAULA MIFSUD BONNICI: Jien qiegħda nimxi mal-erba’ punti li għamiltu intom dwar x’wassal għaż-żieda fil-prezzijiet. U waħda minnhom kienet Brexit. U dik qiegħda nimmaġina li hemm se tibqa’. Ovvjament, il-fuel, kif qed tgħidu intom, jekk jonqos il-prezz tal-fuel, se jonqsu l-prezzijiet tal-prodotti. U jekk jiżdied il-prezz tal-fuel, sfortunatament se jkunu qed jiżdiedu l-prezzijiet tal-prodotti. L-ikbar sfida tibqa’ dejjem il-fuel. Naqblu? 

IS-SUR MARK BUTTIGIEG: Biex inżid xi ħaġa fuq Brexit, peress li daħlet ħafna dokumentazzjoni tad-dwana, li qed jiġri hu li ħafna drabi teħel fis-sistema tal-Ingilterra. Dawk huma spejjeż iktar fuq l-operaturi milli fuq l-importaturi. Għalkemm aħna ma nkunux nistgħu mmexxu. Mela jekk xufier jeħel l-Ingilterra għax id-dokumenti m’għaddewx, dawk spejjeż żejda, ix-xufier mhux jaħdem għax qiegħed imwaħħal fil-border u jkollu jieqaf hemm. Jekk tibqa’ tidħol fid-dettall ta’ kull waħda jkollok iktar fejn tiftaħ u tara fejn ikunu l-isfidi li niffaċċjaw aħna ta’ kull ġimgħa fuq dawn l-affarijiet.  

IĊ-CHAIRPERSON: L-Onor. Katya de Giovanni. 

ONOR. KATYA DE GIOVANNI: L-ewwel nett nirringrazzjakom tal-preżentazzjoni li ressaqtulna għax dan huwa settur li fil-karriera tiegħi ma tantx kelli x’naqsam miegħu. Għall-benefiċċju ta’ dawk li qegħdin jisimgħuna - dan il-Kumitat jiġi trażmess ukoll fuq il-mezzi tax-xandir – tistgħu tgħidiuna ftit x’irid jagħmel min hu interessat biex jidħol jaħdem f’dan is-settur? Kif dħaltu fih dan is-settur? Naf li m’għandux x’jaqsam mal-preżentazzjoni u mas-suġġett tal-lum imma jekk hemm xi ħadd li mħajjar jidħol għal din il-karriera, x’għandu jagħmel?  

IS-SUR ANTOINE VELLA: Kultant naħsbu li l-loġistika mhijiex daqshekk importanti, għalkemm hija waħda mill-iktar affarijiet importanti, speċjalment għal pajjiż żgħir bħal Malta, fejn dak kollu li mmissu u naraw xi darba nġarr minn xi operatur bħalna. Jien inħoss li mhux nagħtuha importanza fuq livell edukattiv u m’hawnx daqshekk awareness fuq l-importanza tagħha. Għadna ma narawhiex bħala xi ħaġa li student jista’ jeħodha bħala karriera. Illum biex tkun doganier hemm ċerta skola li trid titgħallem. Ħafna drabi jiġu mgħallmin on the job. Imbagħad għandek id-Dwana li xi kultant tibgħat għal xi korsijiet. Imma min-naħa ta’ edukazzjoni ma narawx li hemm biżżejjed minkejja li jsiru xi korsijiet. Riċenti kien hemm kors fuq il-loġistika fl-MCAST u għalih attendew biss żewġ studenti! Dan kien kors ta’ tliet snin.  

IS-SUR TONY MIFSUD: Fil-passat jien kont naħdem fuq it-trasport tal-passiġġieri. That’s the glamour. Imbagħad mort fuq il-cargo. It’s not glamourous as it seems imma fil-cargo trid taħdem ħafna. Naħseb li importanti li fl-edukazzjoni ngħidu li jekk aħna qegħdin nimportaw 65% tal-affarijiet li jidħlu fil-port tagħna, għandna bżonn in-nies. Qiegħed tolqot l-inflazzjoni, qiegħed tolqot is-settur l-iżjed importanti, li huwa dak tal-ikel. Imbagħad kif qal is-Sur Vella jkollok kors li għalih għandek biss żewġ studenti! U allura iva, għandna bżonn naħdmu aktar. Napprezza l-mistoqsija tiegħek għaliex qiegħda taħseb għall-futur. Dik hija xi ħaġa li qegħdin inħossuha ħafna. L-istudenti tarahom imorru għall-kors fit-turiżmu u qisu m’hemmx dik l-għajta li għandna bżonn biex dawn jitħajru għal dan il-kors. 

Meta jien biddilt is-settur għedt li hawnhekk għandi futur. Għidtilhom skużawni imma jien se naqsam għan-naħa l-oħra għax naħseb li huwa settur interessanti aktar. Li qiegħed tissodisfa klijent li għandu bżonn li ġġiblu xi ħaġa urġenti u wara li taqdih jirringrazzjak. Kaxxa mhux se timxi waħedha. Jekk hemm problema mhux bħal passiġġier li qam u mar jara kif se jsolviha. Irid ikun hemm management tajjeb. Imma napprezza l-mistoqsija għaliex iva, hemm bżonn li naħdmu aktar fuq l-edukazzjoni.

IĊ-CHAIRPERSON: Grazzi ħafna. Jien kelli l-opportunità li niltaqa’ magħkom u l-idea hemmhekk nibtet sabiex nistednukom għal dan il-Kumitat, biex nisimgħu fuq xi ħaġa li ma tantx nisimgħu dwarha. Fil-fatt meta taħseb fuqha hija xi ħaġa kruċjali immens. Naħseb li l-iktar affarijiet li huma normali neħduhom l-iktar for granted. L-ikel li jasal fuq il-mejda tagħna b’xi mod ġie, imma kif jasal? Semmejt l-ikel biss għax hemm ukoll l-issue tal-food security, li hija issue ta’ min wieħed jitkellem iktar fuqha f’dan il-pajjiż, li huwa mdawwar bil-baħar u li allura l-prodotti tagħna b’xi mod iridu jaslu għandna. 

Xtaqt li intom titkellmu u tippreżentaw ix-xogħol tagħkom biex l-ewwel nett, kif qalet l-Onor. de Giovanni tkun ukoll mezz ta’ edukazzjoni u marketing għal dan ix-xogħol. Imma xtaqt ukoll li tispjegaw ftit kif taħdem is-supply chain. Intom qed titkellmu fuq dak li bil-Malti nirreferu għalih bħala ż-żiemel. Il-prezz tal-container li intom iġġorru ma tidħlux fih. Jekk minn €800 tela’ għal €7,000 mhux intom responsabbli għal dak il-prezz. U lanqas jekk jorħos mhux intom responsabbli. Jekk jerġa’ jogħla mhux intom responsabbli. Intom responsabbli biex iġġorruh, imma għandkom spejjeż li ma jiġux factored in fil-cost tagħkom. Il-ħaddiem trid tħallsu. Ovvjament ikollok problema biex iżżomm il-ħaddiema u allura jkollok iżżidhom fil-paga, xi ħaġa li qalitha wkoll is-Sinjura Mamo. Ħaġa tmiss ma’ oħra. 

Barra li ħafna drabi l-elementi ta’ spejjeż li semmejtu intom ma jiddependux minn dan il-pajjiż. Pereżempju, id-diesel ma għoliex hawn Malta. M’għandux impatt fuq il-prezz tiegħek għax id-diesel li qed tħallsu għalih huwa diesel li l-prezz tiegħu qed jiddeterminah ħaddieħor. Allura l-Istat Malti ma jista’ jagħmel xejn. Ma jgħollix il-prezz ta’ Malta imma dik hija biss frazzjoni żgħira. Kieku jogħla hawn Malta hija fraction żgħira tal-ispejjeż tagħkom. Il-fatt li jogħla barra hija fraction ħafna iktar importanti. 

L-għan ta’ din il-preżentazzjoni kienet biex naraw aspett importantissimu ta’ kif jidħlu l-prodotti, u biex tiċċaraw ukoll - grazzi li għamiltu dan permezz tal-kummenti tagħkom - ċerta responsabiltajiet f’dik li hija s-supply chain. Naturalment nibqgħu għad-dispożizzjoni tagħkom. Jekk tħossu li b’xi mod jew ieħor nistgħu niffaċilitaw ċerta affarijiet ejjew kellmuna. Inti semmejt l-issue tal-mobility package u kif tafu tkellimna fuq dan is-suġġett. Bħalissa hemm kawża fil-Qorti Ewropea fuq dan. Għaddejjin taħditiet u nittama li l-eżitu tat-taħditiet iwasslu biex jifhmu li ċerti affarijiet li daħlu fil-mobility package m’għandhomx relevanza għall-iskop tax-xogħol tagħna. 

Biex nifhmu aħjar ix-xogħol tagħkom intom iġġorru l-prodotti minn barra għal Malta u mhux minn barra point A għal barra point B. Dik hija l-ikbar problema li hemm fil-mobility package għax qed jittrattaw ix-xogħol tagħkom daqslikieku qed tagħtu servizz fl-Italja minn Genoa għal Napli pereżempju. Intom jekk se titilqu minn Genoa se tiġu Malta. U jekk se titilqu minn Napli se tiġu Malta. Mela allura m’hemmx effett fuq il-ħaddiema u x-xogħol li jsir f’pajjiż ieħor. Din naħseb li hija l-iktar waħda bażika li hemm fil-mobility package. J’Alla din tinftiehem ħalli b’hekk il-piż li hemm f’dan il-pakkett ikun jista’ jitħaffef fuqkom. Min-naħa tiegħi nerġa’ nirringrazzjakom talli aċċettajtu l-istedina tagħna. J’Alla l-issues li jmorru ma’ dawn l-affarijiet mhux biss jinftehmu imma jissolvew fl-inqas żmien possibbli.

Aħna min-naħa tagħna ma fadlilniex aktar affarijiet fuq l-aġenda tagħna. Imbagħad iktar ‘il quddiem nitkellmu ftit fuq il-konklużjoni ta’ dan is-suġġett. Għall-korrettezza rrid ngħid li l-Kamra tal-Kummerċ ġiet mistiedna kemm-il darba sabiex tiġi tagħti l-kummenti tagħha fuq dan is-suġġett. Għal darba, tnejn, tlieta jekk mhux erba’ darbiet! Aħna għamilna kull sforz permezz tal-istaff tagħna sabiex inġibuhom hawnhekk. Il-bieb tagħna kien u għadu miftuħ, però f’xi ħin irridu nagħlqu d-diskussjoni. Għandna lista twila ta’ suġġetti oħra x’niddiskutu u ma nistgħux nibqgħu nitkellmu fuq dan is-suġġett ad infinitum. Imma għall-korrettezza, peress li kellna diversi msieħba soċjali oħra li ġew mistiedna ma nixtieqx li jaħsbu li l-Kamra tal-Kummerċ ħallejnihom barra. Kienu mistiedna, però jista’ jkun li l-aġenda tagħhom ma qablitx mal-ħin tal-laqgħat tagħna. Nirringrazzjakom.

Fis-7.02 p.m. il‑Kumitat aġġorna għal data li kellha tiġi komunikata aktar tard.

2









